
Аңдатпа. Бұл мақалада психикалық дамуы тежелген балалардың графикалық дағдыларының 

қалыптасу ерекшеліктеріне арнайы əдебиеттер негізінде талдау жасалынды. Шолу 

мақаласының барысында бірнеше авторлардың еңбектеріне теориялық зерттеу 

жүргізіліп, графикалық дағдылардың қалыптасуының негіздері жүйеленді. Бүгінгі 

таңда психикалық дамуы тежелген балалардың санының артуы ерекше білімді қажет 

ететін балалардың осы категориясын жан – жақты зерттеу қажеттілігін айқын 

көрсетеді.  

Түйін сөздер: психикалық дамуы тежелген балалар, графикалық дағды, жазу, ұсақ 

моторика, бейнелік – моторлық жетіспеушілік. 

 

 

 

Психикалық дамудың тежелуі – психофизикалық бұзылысы бар 

балалар тобының бірі. Бұл топтағы балалардың бұзылысы 

психикалық қызметтердің артта қалуы, онтогенез барысындағы 

дамудың тежелуі арқылы сипатталады. Елімізде бұл балалардың 

санының артуы байқалады. Сондықтан, психикалық дамуы тежелген 

балаларды түзету жұмыстары тақырыбындағы жаңа зерттеулерге 

деген қажеттілік басым.  

Психикалық дамуы тежелген балаларды түзету 

педагогикасындағы алғашқы зерттеулер К.С. Лебединскаяның 

жұмыстарында кездеседі. Автор өз жұмысындағы психикалық дамуы 

тежелген балалардың психикалық дамуындағы бұзылыстардың 

негізінде бұзылыстың бүгінгі қолданыстағы классификациясын 

əзірлеген болатын. Аталған классификация бойынша психикалық 

дамудың тежелуі мынадай топтарға бөлінеді: конституционалды 

тип, психогенді тип, самотогенді тип, церебральды – 

органикалық тип [1].  

Психикалық дамуы тежелген балаларды зерттеген 

əдебиеттерге зерттеу жүргізе отырып, біз балалардың оқу 

дағдысындағы ерекше қиындықтарды анықтадық. Солардың бірі 

графикалық дағдылардың даму қиындықтары болып табылады.  

Графикалық дағдылар баланың жалпы дамуындағы маңызды 

дағдылардың бірі ретінде қарастырылады. Графикалық дағдылар 

балаларды жазу процесіне дайындап, балалардың ұсақ 

моторикасын дамытады. Бұл процесс балаларда мектеп жасына 

дейінгі жаста қалыптасып, үлкен мектеп жасына дейінгі кезеңде 

жеткілікті деңгейде қалыптасады. Дегенмен, психикалық дамуы 

тежелген балалардың графикалық дағдыларының қалыптасуы 

қалыпты балаларға қарағанда төмен деңгейде болады. Бұның 

себебі ретінде психикалық дамуы тежелген балалардың 

психофизикалық дағдыларының қалыптасу қиындықтарын қарастыра 

аламыз [2]. 

Н. Агаркова жəне Е. Российская өз жұмыстарында психикалық 

дамуы тежелген балалардың графикалық дағдыларының қалыптасу 

ерекшеліктеріне зерттеу жүргізіп, осы дағдыны қалыптастыру 

негізі болып табылатын мына дағдылардың төмен деңгейін 

анықтады:  

Ұсақ моториканың жетілмеуі: соның салдарынан балалар 

қаламды немесе қарындашты ұстау барысында қиындықтарға тап 

болады;  

Бейнелік – моторлық жетіспеушілік: бұл жетіспеушілік 

психикалық дамуы тежелген балалардың жиектеу жəне штрихтау 

тəрізді тапсырмаларды орындау кезіндегі бұзылыстарда айқын 

көрінеді;  

Зейін қасиеттерінің артта қалуы: зейін бұзылыстары 

балалардың тез шаршауына алып келеді [3]. 

Тапсырманың нұсқаулығын түсіну жəне нұсқаулық ретін 

сақтау кезіндегі қиындықтар: бұл қиындықтардың нəтижесінде 

балаларда жазу процесін үйлесімді жүргізу қиындықтары пайда 

болады.  

Психикалық дамуы тежелген балалардағы графикалық 

дағдыларды қалыптастыру ерекшеліктеріне келетін болсақ, ең 

алдымен жеңілден – күрделіге қағидасын назарға алу қажет. 

Яғни, тапсырмаларды ұсыну жеңіл түрдегі қарапайым 

тапсырмалардан басталып, балалардың тапсырманы игеру 

деңгейіне қарай күрделеніп отыруы міндетті. Сəйкесінше, 

түзету жұмысының бастапқы кезеңдерінде балалармен ұсақ 

моториканы дамыту бойынша жұмыстар жүргізіледі. Ал, осы 

мақсатта қолданылатын əдістерге келетін болсақ, мектеп жасына 

дейінгі балалар үшін ермексазбен жұмыс, саусақ ойындары, 

сұрыптау, бау байлау тəрізді əдістер тиімді болып табылады. 

Əдістер сəтті жүргізілген жағдайда балалардың графикалық 

əрекетін жүзеге асыратын қол бұлшықеттерінің дамуына ықпал 

етеді [4,5]. 

Психикалық дамуы тежелген балалардың ұсақ моторикасын 

дамыту жұмысынан кейінгі кезең балалардың бейнелік – моторлық 

координациясын дамыту бойынша жұмыс болып табылады. Бұл 

кезеңнің мазмұнын балаларға сурет бояу, нүктелерді өзара 

жалғастыру, қарапайым жиектеу жұмыстары құрайды. Осы 

ұсынылған тапсырмаларды жүйелі орындату балалардың графикалық 

элементтерді сəтті меңгеруіне əсер етеді.  

Екінші кезеңді сəтті меңгерген балалармен жазу процесіне 

дайындайтын тапсырмаларды ұсыну арқылы түзетуді ұйымдастыру 

болып табылады. Бұл кезеңнің барысында балалар штрихтау, түзу 

жəне қисық сызықтарды салу, геометриялық пішіндермен жұмыс 

тəрізді жұмыстарды орындайды [6]. 

Психикалық дамуы тежелген балалармен жоғарыдағы 

кезеңдерді негізге ала отырып, авторлар төмендегі əдістерді 

ұсынады:  

Психикалық дамуы тежелген балаларда графикалық дағдыларды 

тиімді қалыптастыру үшін келесі əдістер қолданылады: 

1. Ойын тəсілі. Балалар ақпаратты ойын арқылы оңай 

қабылдайды. Сондай – ақ, мектеп жасына дейінгі балаларда жəне 

кіші мектеп жасындағы балаларда ойын жетекші əрекет 

болғандықтан, тапсырмаларды осы əрекетке бағыттау 

нəтижелердің өнімділігін арттырады.  

2. Тактильді ынталандыру. Əртүрлі текстуралармен (құм, 

саз, жарма) жұмыс істеу саусақтардың сезімталдығын дамытуға 

жəне моториканы жақсартуға көмектеседі. Сондай – ақ, осы 

əдістердің аясындағы тапсырмалар кезінде қолданылатын 

заттардың түрлі сенсорлық ынталандырушы ретінде қызмет етуі 

балалардың сенсорлық тəжірибесін дамытады.  

3. Мотивация жəне ынталандыру. Бала үшін сəттілік 

жағдайын жасау өте маңызды. Тапсырмаларды орындауға деген 

ұмтылысты ынталандыру мақсатында тіпті кішігірім 

жетістіктерді байқап, ынталандыру керек. Мұндай əдісті 

қолдану балалардың оқу мотивациясын дамытып, түзету жұмысының 

нəтижелі болуына оңды ықпал етеді.  

4. Жеке тəсіл. Жеке тəсіл кез – келген түзету жұмысының 

негізіне алынатын басты қағида болып табылады. Себебі, 

баланың жасы, бұзылыс түрі бірдей болса да, олармен түзету 

жұмысындағы тиімді əдістер түрлі болуы мүмкін. Əр бала ерекше, 

сондықтан тапсырмалар олардың мүмкіндіктеріне сəйкес келуі 

керек.  

5. Бірлескен əрекет. Психикалық дамуы тежелген балалармен 

жұмыста бірлескен əрекеттің маңызы зор. Себебі, түзету 

сабақтарында жүргізілген əдістерді үй жағдайында бекіту жəне 

қайталау жүргізілген жағдайда нəтижелерге қол жеткізу жеңіл 

болатындығын айта кетуге болады [7,8]. 

Психикалық дамуы тежелген балалар графикалық дағдыларды 

игеруде айтарлықтай қиындықтарға тап болады, бұл олардың 

психофизикалық ерекшеліктеріне байланысты. Алайда, сауатты 

көзқараспен, ойын əдістерін, жеке бағдарламаларды қолданумен 

жəне мұғалімдер мен ата-аналардың тығыз ынтымақтастығымен бұл 

қиындықтарды жеңуге болады. Графикалық дағдыларды дамыту 

баланы одан əрі оқуға жəне өмірге дайындаудың маңызды құрамдас 

бөлігі болып табылады, демек, түзету процесінің барлық 

қатысушылары тарапынан ерекше назар аударуды қажет етеді. 

